
అనుచు నివ్విధంబున నన్యోన్యసంభాషణంబుల నత్యంతస్నేహంబులు నిగుడ నఖమాం

సంబులుం బోలి దుర్భేద్యంబు లగునంతఃకరణంబులం గలసి కూడి మెలంగు నంత

హిరణ్యకుండు తనగృహంబున స్వేచ్ఛావిహారం బొసంగి లఘుపతను వీడ్కొల్పిన

నతండునుం దనమందిరంబునకుం జని యప్పుటప్పటికి మహాగహనంబునకుం బోయి

సింహశరభశార్దూలాదులచేతం జచ్చినమృగంబులమాంసంబులు దెచ్చి హిరణ్యకునకుఁ బె

ట్టి తాను నుపయోగించుచున్నఁ గొంతకాలంబునకు నొక్కనాఁడు హిరణ్యకుం జూ

చి లఘుపతనుఁ డిట్లనియె.



	 61







	ఉ.	
ఉండితి నీకడన్ విడువ నోపక యివ్విపినంబులోన నేఁ

డొండొకకాన కేఁగవలయున్ ననుఁ బంపుము చక్రవాకకా

రండవరాజహంసబకరాజవిహారవిరాజమాన మై

యుండు సరోవరం బచట నుండును నా చెలికాఁడు నిచ్చలున్.

ఆతఁడు మిత్త్రమందరసమాఖ్యమునం బొగ డొందుకచ్ఛపం

బీతఱి నేను బోవఁ బ్రియ మేర్పడ వేగమె తెచ్చి పెట్టు నా

నాతనువర్ణమీనముల నాదు శరీరము వృద్ధిఁ బొందు ప్రే

మాతిశయంబు గానఁబడునట్లుగఁ బాయఁగ రానిచుట్టమై.

అనిన విని హిరణ్యకుం డిట్లనియె.

నిన్నుఁ బాసి నిలువ నేర నీతోడన, వత్తుఁ గొంచుఁ బొమ్ము వాయసేంద్ర

ప్రాప్త మైనదుఃఖభరము దేశాంతర, గమనుఁ డైనఁ గాని క్రాఁగ దెందు.

అని పలుక లఘుపతనం డదరిపడి నాతోడ నిన్నిదినంబు లెన్నఁడుం జెప్పవు సుఃఖ

ప్రాప్తి యగుటకుఁ గతం బేమి యని యడిగిన హిరణ్యకుండు నాతెఱంగంతయు

నచ్చటఁ దేటపడ వివరింపం దెలియుదువు గాని నన్నుఁ దోడ్కొని పొమ్మనిన నతం

డట్ల కాక యని చంచూపుటంబునం గబళించి గగనభాగంబున నమ్మూషికంబుఁ

గొని చని వాయసంబు దాను ము న్నరుగ నుద్యోగించినసరోవరతీరంబునఁ బెట్టి నిలి

చినసమయంబున.

	ఉ.	
ఎన్నఁడు రానిచుట్ట మిదె యిచ్చటికిం జనుదెంచె భాగ్యసం

పన్నుఁడ నైతి నంచు జలమధ్యము వెల్వడి యర్హసత్క్రియల్

గ్రన్నన నాచరించి చెలికానిఁ గనుంగొని కూర్మనాథుఁ డో

యన్న మహాత్మ మూషికము నారసి యెచ్చటనుండి తెచ్చితో.

